
   -ла қўшимчаси туркий тилларда, жумладан, ўзбек тилида қадимдан ишлатилганлиги маълум. Туркий 

тиллар тадқиқига бағишланган ишларда, айниқса, феъл ясалиши билан боғлиқ тадқиқотларда бу қўшимчага алоҳида 

тўхтаб ўтилган ва унинг унумли феъл ясовчи қўшимча эканлиги қайд этилган. Шу билан бирга бу қўшимчанинг 

деярли феълдан бошқа ҳамма туркумдаги сўзлардан феъл ясай олиш имконияти ҳам таъкидланган. Феълларга 

қўшилганда эса, қандай вазифа бажариши анча вақт илмда мунозарали бўлиб келганлигига қарамай, ҳозирги кунда 

узил-кесил ҳал этилган. Яъни –ла қўшимчаси феъл асосларига қўшилиб келганда, янги сўз ясамайди-сўз ясовчи 

сифатида вазифа бажармайди, балки шакл ясовчи сифатида ҳаракат тарзини ифодалайди. Ҳозирги ўзбек тилида –ла 

қўшимчаси омоаффиксга айланган: 

- сўз ясовчи –ла; 

- шакл ясовчи –ла. 

Ҳозирги ўзбек адабий тилида бу қўшимча  билан ясалган феъл-ясалмалар иш-ҳаракатнинг асосдан 

англашилган предмет воситасида бажарилиши, шу предметга эга бўлиш, шу предмет ҳолатига ўтиш, шу предметга 

ёки ҳолатга, белгига ўхшаб қолиши каби хилма-хил маъноларни   англатади.  А.Ғуломов ўзининг «Феъл» китобидаги 

«Феъл бўлмаган сўзлардан феъл ясаш» қисмида бу қўшимчанинг 11 та маъноли янги феъл ясаши ҳақида фикр 

билдиради(69-бет). Бундай фикр Тоҳир Муллаевнинг «Асбоб-қурол маъносини билдирувчи сўзлардан  –ла 

қўшимчаси воситасида феъл ясалиши» мақоласида ҳам айтилган.  Худди шунингдек, -ла қўшимчали ясалмаларнинг 

маъно хусусиятлари ҳақида А.Н.Кононов, Л.Н Харитонов, А.Ҳасанова, С.А.Давлатов, Э.В.Севортян, А.Н.Мамедов, 

А.А.Юлдашев каби кўплаб олимларнинг махсус ишларида ҳам қимматли маълумотлар берилган.  

-ла қўшимчасининг бу тарихий шакллари ҳозирги ўзбек адабий тилида сақланиб қолган. Дарслик ва 

қўлланмаларда -лан, -лаш қўшимчалари завқланмоқ, баҳслашмоқ сўзшаклларида берилган бўлиб, улар мураккаб 

қўшимча сифатида талқин этилган. -ла қўшимчаси баҳс сўзига қўшилган ҳолда ўзбек тилида учрамайди, баҳсла деган 

ясалма - сўз йўқ, шунга кўра, ясовчи билан нисбат кўрсаткичи бирикиб, мураккаб қўшимча вужудга келган ва бу 

қўшимча сўз ясовчилик, ҳам шакл ясовчилик вазифасини бажаради. -лан қўшимчасида ҳам худди шундай ҳолат 

кузатилади. -ла қўшимчасига -н нисбат кўрсаткичи қўшилишидан мураккаб қўшимча вужудга келган. Манбаларда -

лан, -лаш қўшимчалари феъл ясовчи сифатида қайд этилмаса-да, уларнинг ҳам феъл ясовчилик хусусиятлари борлиги 

қуйидаги мисолларда аниқ сезилиб туради: шодланмоқ, тинчланмоқ, касалланмоқ кабилар.  

-лан қўшимчаси икки сонига ҳам қўшилиб келади. Бунда қатъий бир фикрда турмаган ҳолда айнийвермоқ, 

ҳардамхаёл бўлмоқ, тараддудланмоқ каби маъноларни ифодалайди. (Изоҳли луғат I. 319-бет). Бу ясалмада ҳақиқатан 

ҳам -лан мураккаб ясовчи қўшимча сифатида янги феъл ясаган: иккилан.  

Сидиқжон аввал бир оз иккиланди, кейин одамларнинг эркин гапиришларидан дадилландими сўз сўради 

(А.Қаҳҳор).  

Берилган гапдаги икки сўзда (иккиланмоқ, дадилланмоқ) –лан қўшимчаси янги феъл ясаяпти: биринчисида 

–сон туркумидан, иккинчисида –сифат туркумидан. Шу билан бирга, ўзлик нисбат маъносини ҳам ифодалаб келган. 

Ҳозирги ўзбек адабий тилида –ла қўшимчасининг энг сермаҳсул феъл ясовчи қўшимча эканлигини, унинг 

деярли феъл бўлмаган барча мустақил сўзлардан, шунингдек, тақлид ҳамда ундов сўзлардан ҳам янги феъллар ясай 

олиши, бошқа олимлар, хусусан, А.Ҳожиевнинг тадқиқотларида ҳам таъкидланган. Бироқ бу қўшимчанинг феъл 

асосларига қўшилиб келганда, ҳаракат тарзи бажаришини юқорида айтиб ўтдик. -ла қўшимчасининг феълдан феъл 

ясаш хусусияти ҳақидаги фикр, кейинроқ эса унинг феъл асосларига қўшилганда шакл ясовчилик вазифасини 

бажариши, бошқа туркий тиллар тилшуносликларида ҳам қайд этилган. Айтилган фикрлар, ҳақиқатан ҳам, -ла 

қўшимчасининг омоаффикс эканлигини тасдиқлайди. 

Шаклдошлик фақат лексемаларга хос эмас, балки қўшимчаларга ҳам хос хусусият саналади. Қўшимчалар 

матнда шаклан бир-бирига ўхшаса-да, улар турли хил вазифа бажаради, турли хил маъно ифодалайди. 

Қўшимчалардаги бундай хусусият ҳақида, умумий тарзда, профессор А.Ғуломов 50-йилларда айрим фикрларни 

айтиб ўтган эди. Кейинроқ бу фикр жиддий тарзда давом эттирилди ва қўшимчалардаги бу хусусият «Ўзбек тили 

грамматикаси»да алоҳида қайд этилди. Бунга тилшунос М.Жўрабоеванинг «Ўзбек тилида аффиксал омонимия» 

мавзусидаги номзодлик диссертациясининг ҳимоя қилиниши туртки бўлди. Кейинчалик бу олиманинг махсус 

монографияси нашр қилинди. 

Ҳозирги ўзбек адабий тилида ясовчи сифатида кенг қўлланаётган –ла қўшимчасида, дарҳақиқат, турли 

хусусиятлар борлиги кузатилади. У феъл ясовчи сифатида кўп маънолилик хусусиятига ҳам эга, ҳамда -ла шакл 

ясовчи билан омонимлик муносабатига киришади. Шу жиҳатлари билан у полифункционалликка эга қўшимча деб 

қаралади. Бу қўшимчанинг яна бошқа айрим хусусиятлари ҳам мавжуд:  

- энг фаол феъл ясовчи қўшимча бўлиб, деярли ҳамма сўз туркумларига оид турли хил семантик гуруҳга 

кирувчи асослардан феъллар ясайди. Масалан, эгар-ла, боғ-ла, туз-ла, оқ-ла, кўз-ла, қора-ла, бош-ла, сен-ла, гижгиж-

ла, тез-ла, ўй-ла, войвой-ла каби мисолларда асоснинг семантик хусусиятига қараб турли маъноларни ифодалаб 

келган. Жумладан, тузла, қатиқла ясалмаларида у «асосдан англашилган нарсани бирор нарсага солмоқ, 

аралаштирмоқ» маъносини билдирса, оқла, қорала ясалмаларида «асосдан англашилган ҳолатга ўтмоқ» маъносини 

ифодалаб келганлиги маълум. Албатта, бу икки хил маъно асоснинг (ясовчи асос) от ёки сифатга оидлиги билан ҳам 

боғлиқ. 

–ла қўшимчаси феъл асосларига қўшилиб келганда унумсиз шакл ясовчидир: қув-ла, сава-ла ишқа-ла, тирма-

ла кабилар. Бунда ҳаракатнинг такрорланиши, кучайиши, давомлилиги, майдаланиши каби тарз маъноларининг 

ифодаланиши кузатилади.  

Кўринадики, -ла қўшимчаси сермаҳсул феъл ясовчи (ишла, оқла, бошла) ҳамда унумсиз шакл ясовчи (қувала, 

савала) бўлиб,  бу ҳолат ҳозирги ўзбек адабий тилида унинг омоаффикс бўлишига сабаб бўлган. 

Бу қўшимчанинг сўз ясовчи тарзида бошқа кўпгина феъл ясовчи қўшимчалар билан маънодошлик ҳосил 

қилиши ҳақида Ё.Тожиев ишида батафсил айтилганлиги сабабли, бу ҳақда тўхталмаймиз .  

Ҳозирги ўзбек адабий тили материаллари ҳам бу қўшимчанинг феъл асосларига қўшилганда ҳаракат тарзини 

ифодалаш хусусиятига эга эканлигини тасдиқлайди: 

Раъно айвон лабида қўлини керосинга булғалаб, лампа ёқиш ҳаракатида эди (Ҳ.Назир). 

Ҳалим эшон нонни олса, қиёмига булаб еркан (Э.Раҳим).  

Бир қўлини кўтариб булғалаб,ҳадеб чақираверарди ("Равшан" достони). 

Биринчи ва учинчи мисоллардаги булғала сўзида -ла қўшимчаси булға (була) феълига қўшилиб келган ҳолда 

ҳаракат тарзини ифодалаган. Ҳаракатнинг кучли тарзда, астойдил, кўп марта такрорланганлиги, тезлашганлиги каби 

маъноларни ифодалаб келган. Иккинчи мисолдаги буламоқ феълида бу ҳолат кузатилмайди. Яъни булға феълида 

"бир марта ботириб олмоқ" маъноси, меъёр даражасида ҳаракат бажарилганлиги сезилиб туради. Олдинги икки 

мисолда ҳаракат тарзи ўзгарган: булғаламоқ каби. Бунда ҳаракат кучли тарзда бажарилганлиги кўриниб турибди. 

Бундай ҳолатларни  қуйидаги мисолларда ҳам кузатиш мумкин.  

Биров ишдан келса, сиз ошдан келасиз, -деди Мели Полвон жаҳли чиқиб ва қўлларини ишқалаб кетмон 

сопини ушлади (П.Турсун). 

Ёрмат севинганидан кафтини ишқаб, кулиб танчадан бир қадам нарига чўкка тушди (Ойбек). 

Биринчи мисолдаги ишқала сўзидаги -ла қўшимчаси ишқа феълига қўшилиб келган ҳолда ҳаракатнинг бир 

неча маротаба такрорланганлигини ифодаламоқда. Мисолда шу нарса кўриниб турибдики, ҳаракатнинг характери 

ифодаланиб, қўлнинг бир маротаба эмас, балки бир неча маротаба ишқаланиши, тезлиги, давомлилиги, кучлилиги 

назарда тутилаяпти. Иккинчи мисолда эса бундай ҳолат кузатилмайди. Ишқа феъли орқали ҳаракатнинг меъёр ҳолда 

бажарилганлиги; "икки қўлини бир-бирига тегизиб олиб, бир-бирига жўн ишқаш маъносини, яъни ҳаракатнинг 

меъёрдан ошмаганлигини кўрсатиб турибди. 

  Ранг кўр, ҳол сўр (Мақол).  

  Кўп юргандан сўрама, кўп кўргандан сўра (Мақол).  

Ойқиз МТС директорини сўроқлаб, бир неча  тракторчига мурожаат қилди(Ш.Рашидов). 

Биринчи ва иккинчи мисоллардаги сўр ҳамда сўрамоқ феъллари, маълумот олиш, билиш учун савол билан 

мурожаат қилмоқ маъносида. Учинчи мисолдаги сўроқлаб феъли эса «Астойдил сўрамоқ, сўраб суриштирмоқ», яъни 

ҳаракатнинг бир марта эмас, балки бир неча бор такрорланаётганлигини, дараклаб, қайта-қайта, турли одамлардан 

суриштираётганлигини билдирмоқда. Бу мисолда сўрамоқ феълига -қ ясовчи қўшимчасини қўшиш орқали от ясалган 

(сўра+қ), от сўз туркумига -ла қўшимчасини қўшиш (сўроқ+ла)орқали ҳаракат характерини: давомлилик ва 

такрорланганлик каби маънони ифодаламоқда. Биринчи мисолда, сўрамоқ феълида бу ҳолат кузатилмайди, яъни 

ҳаракат бир марта бажарилганлиги сезилиб туради. Кейинги мисолда эса, ҳаракат тарзи ўзгариб, cўpoқламоқнинг 

кучли тарзда бажарилганлигини таъкидлайди. Юқоридаги мисолларда 3та лексема ҳақидаги фикрни айтиш мумкин:  

  -сўрмоқ - тарихий шакл, поэтик услубга хосланган, ҳаракатнинг бир марта, оддий тарзда бажарилганлигини 

ифодалайди. Ҳозирги кунда мақол таркибида шу шаклда сақланиб қолган, шеъриятда қўлланади: Ранг кўр – ҳол сўр 

каби. 

    -сўрамоқ (сўр+а – давомлилик билдирган) –бунда ҳозир давомлилик ифодаланмайди. У сўрмоқ феълининг 

варианти сифатида ишлатилиб, фақат услубий жиҳатдан сўрмоқ феълидан фарқ қилади (вариантлар ҳақидаги 

фикрлар Э.Бегматов (Нутқ маданияти ва адабий норма. Т.: 1973;), Ё. Тожиев (Ўзбек тилида аффиксиал синонимия. 

Т.: 1991й.) ва бошқа олимларнинг ишларида айтиб ўтилган.  Шунга кўра бу ўринда унга тўхталмаймиз);    

  -сўроқламоқ сўзида сўра феълига от ясовчи  -қ қўшимчасининг қўшилишидан ясалган от асосга (сўроқ) –ла 

қўшимчасини қўшиш билан янги феъл ҳосил қилинган: сўроқ+ла. Ё.Тожиев таъкидлаганидек,  агар -ла қўшимчаси 

феъл асосдан ясалган отларга қўшилиб келиб янги феъл ясаса, бу қўшимча янги сўз ясаш билан бирга ҳаракатнинг 

тарзини ҳам ифодалаб келади. Қиёсланг: теп-феъл, теп+ки-от, тепки+ла=феъл (турткила, том+чи+ла каби ҳолатларда 

ҳам шундай). Ўзбек тилидаги тепкиламоқ, турткиламоқ, томчиламоқ, сўрақламоқ каби феълларда тарзнинг 

ифодаланишини икки хил изоҳлаш мумкин: а)теп, турт, том, сўра асосларига -ки,     -чи, -қ от ясовчиларини қўшиш 

ва ясалган от асослардан қайтадан –ла қўшимчаси воситасида янгитдан феъл ясаш орқали тарз ифодаланади 

(бизнингча, аслида, шундай изоҳлаш тўғридир); б) теп, турт, том каби асосларга –гила(-кила,-қила), -чила (мураккаб 

қўшимчалар) шакл ясовчиларини қўшиш орқали ҳаракат тарзи ифодаланган. Сўрақламоқ феълида бу ҳолат ундан 

ҳам мураккаброқ кўринишда юзага келган: сўр-сўра-сўроқ-ла(сўр+а; сўро+қ; сўроқ+ла). Бу ҳолатга қуйироқда яна 

алоҳида тўхталамиз. 

     Кўринадики, сўроқла феълида ҳаракат тарзининг ифодаланишида -ла қўшимчасининг ўрни бор. 

